
    E le na o le mamalu lautele o Niu Sila 

na faaalia se polepolega i faamata’u a le 

Isis sa fai, ae faapena foi ma tagata lotu 

Isalama o loo ua avea Niu Sila ma o 

latou nuu fou e nonofo ai.  

    I le tula’i mai o ni faamata’u mai ni sui 

o le Isis i le taimi tonu o faamanatuga o 

le ANZAC, na faaalia ai se popolega i 

nisi o ta’ita’i o a’oga ma le mamalu 

lautele.    

    I se tasi o a’oga o le igoa Isalama i 

Magele na siligia ai le pule o le a’oga i 

sona taofi. Na ia ta’utino ai o loo ua  

gaoioi nei le a’oga i soo se auala e  

taofia ai sootaga i le va o le fanau ma 

lenei faalapotopotoga.  

   E iai ona vaavaaia gaoioiga uma a le 

fanau i luga o le initaneti, ina ia malutia i 

latou mai ni aafiaga e tula’i mai.  

    Faaalia e le pulea’oga latou te le  

lagolagoina nei vaega taufaamata’u.  

    Na faaalia foi se taofi o le palemia, 

John Key, o le tatau ona mataala le 

atunuu, matua, talu ai le malosi o le  

tata’i a fe’au faatosina a lenei vaega i 

mafaufau o tupulaga talavou.   

I lalo o fetu o le malo Take le aumomoe mai Niu Sila ma Ausetalia a o talia le taeao o le faamanatuga. E faitau afe       

na auai e fai ma molimau i lea itula taua o le tala faasolo. Atonu sa filo ai ma se Samoa. Ta’u mai pe sa’o le mate.  

    18 fuinuu a’oga fuafuaina mo Aukilani  

     E ui i fe’au taufaamata’u a le au faatupu 

vevesi, ae na le’i suia ai le agaga lototasi  

o le autapua’i e faitau afe, na auai i le  

faamanatuga o le 100 tausaga o le ANZAC 

i le faaiuga o le vaiaso. 

    Maimoaina i luga o le TV e le faitau  

miliona i le lalolagi, na faataunuuina lava i 

lona mamalu ma le taua loloto e tusa ma  

aga masani o nei faamanatuga.  

    E leai foi se peau na laga i faamanatuga 

taitasi a taulaga e tele o le atunuu. Ua 

faamauina ni matati’a maualuluga o le 

aofa’i o e na auai, i lea faamanatuga tutasi 

i le faitauga o aso.  

Lou tala Faasolopito: 

Maliliu se aiga i luga o le      

Mauga o Fito 

Laufatu a Samoa:  

O tala i le atua o le Fee 

e fa’asoa fa’amatalaga mo a’oga i le gagana Samoa 

100 tausaga 
faamanatu ~  
Gallipoli  
 

 
 

     E le itiiti i se 45,000  

le aofa’i o fanau a’oga  

a Aukilani o le a aafia i  

suiga o se toefuata’iga  

tele taua’oga lea ua  

fuafua le malo e  

faasavali mo Aukilani.  

    E 18 ni fuinuu a’oga  

ua fuafuaina e vaevae 

i ai a’oga a Aukilani, o  

a’oga nei ua malilie e  

auai i le polokalame  

a le malo ua faaigoaina,  

Investing in Educational Success 

(IES). O lea polokalame e fesoota’i 

tonu i folafolaga a le malo i le taimi o 

le palota, e faaaluina le $359 miliona 

mo le faaleleia o a’oga.  

    I le taimi nei ua mautinoa ni fuinuu 

a’oga se fa: Kelston, Lynfield, Te  

Atatu ma One Tree Hill. O nei uma  

fuinuu e aofia ai tulagalua ma kolisi.    

    I lenei fuafuaga o le a totogi atu ai 

se vaega tupe faaopoopo i totogi o se 

vasega o pulea’oga ma ni faia’oga, e 

faasoa atu o latou tomai faapitoa ma 

le potomasani i isi pule ma faia’oga.  

    Ua silia nei i le 200 a’oga ua tusi o 

latou igoa e auai i lenei polokalame.   

Kelston Boys High I Aukilani, se tasi a’oga auai I le polokalame IES 

E pei ona silafia, o le tasi lenei fuafuaga na 

teena e iuni malolosi e lua a faia’oga. O 

loo tetee pea le NZEI a ua lolo le PPTA.  

  O le fuinuu a’oga ua faaigoa ai se  

sootaga o a’oga o le a galulue faatasi mo 

le lelei o a’oga uma e iai, e ala i le ta’ita’iga 

ma le fesoasoani a e o le a tofia. 

   I le fuinuu a Kelston o loo ua iai Kelston 

Boys High, Kelston Girls High, Kelston 

School, Kelston Intermediate, St Leonard’s 

Road School, ma le a’oga a Glen Eden.  

  E taivalu a’oga (8) i lalo o Lynfield ma Te  

Atatu, ae ono (6) i lalo o One Tree Hill.  

   O le sini o le polokalame o le siitia o le 

tulaga o le ta’ita’iga o a’oga, atoa tomai   

faafaia’oga, ina ia siitia ausiga a le fanau.   

Folafola le puipuia     

o fanau mai tu faavale 

malosi a le Isis    

Moe i le tala faasolopito 

Ripoti o le Vaiaso:  

     Tala leo malie iuga o taumafaiga a fanau NCEA 2014 

    Ua toia fanau ma a’oga i le agaga o 

le fiafia, ma e le faapito Ie lagona i se 

tasi a ua faasafua i le toatele, tainane o 

le atunuu atoa.  

    E mafua le fiafia ona o faaiuga 

manuia o su’ega o le NCEA sa alo faiva 

ai le fanau i lena tausaga na se’i tuanai.  

    Atonu o le taimi muamua lea ua 

faamauina ai se tulaga siitia o ausiga e 

le gata mo kolisi e masani i ausiga 

maualuluga a ua faapea foi ma se 

vasega feoloolo o kolisi sa lei masani 

ona faapea.  

    I le vaiaso na se’i mavae na lipotia ai 

se femolimaua’iga tele o faaiuga manuia 

mai alii pule ma faia’oga mo le taimi 

muamua.  

    I  kolisi a Aukilani i Saute e pei o 

James Cook e toatele ai fanau a Samoa 

ma le Pasefika, ua faamauina ni siitaga 

e aulia le 26 pasene i luga. I Onehunga 

e 30 pasene le faaopopoga o tamaiti na 

pasi le NCEA fola muamua, tula’i mai ai 

le pasi i le 63.3 pasene fuafaatatau.  

    A o le Kolisi a Magele na ausia le 70 

pasene o le tulaga faaleleia i le fola 1, e 

65 na pasi i le tusipasi muamua. Faaalia 

e le alii pule o John Heyes i le NZ  

Herald, o se fua lea o se tapenaga ua 

loa ona faataoto mai. Ua 12 nei tausaga 

o mataitū ma tulituliloa sea faagasologa, 

ta’utino le alii pule. 

    E faapena foi Sir Edmund Hillary na 

siitia la latou sikoa i le 37 pasene i le  

fola muamua (level 1). E 85 pasene   

lana pasi i le NCEA 2 fuafaatatau.    

    O Magele ma James Cook o a’oga 

nei ua tulai mai o ni tala leo malie i 

faaiuga o le NCEA 2014, pe a tilotilo i le  

aotelega o pasene o pasi mo su’ega 

uma e tolu.    

     O le tala ia James Cook e malie ese 

foi. E lei mamao atu se taimi na afeaina 

ai lea a’oga i ripoti ina ua faataga e le 

pulega le tufaina atu o ni pa’u i teine 

a’oga e puipui ai mai le faia o ni pepe    

a o a’o’oga. E 12 ni teine na foi mai i le 

tuuaga ma ma’i afuafua na mafua ai loa 

ona faia sea faaiuga. Peitai ane na  

tulai mai ua pa’ū ai i lalo le tuga o lea 

faafitauli ae masii ai ausiga taulea’oga.  

    Ae e le o kolisi uma i Aukilani i saute 

e faapena. O loo tele pea se pasene o 

a’oga e manaomia se tulaga faaleleia.  

 E aofia ai nisi ua le mafai ona tausisia 

ausiga muamua. E pei o Otahuhu, na o 

le 47 pasene na pasi i le NCEA 1, pa’ū 

le 22 pasene mai le tausaga ua tuanai.  

    E faapena foi ni tala manuia mai isi 

vaega o Niu Sila e pei o Western Bay i 

kolisi e iai Bethlehem, Aquinas, Mount 

Maunganui, Otumoetai, Tauranga Boys, 

Tauranga Girls, Katikati, Te Puke ma Te  

Wharekura o Mauao. I le a’oga mulimuli 

lea e 100 pasene lana pasi i le Fola    

numera 2 (NCEA 2). E ono a’oga na   

ausia tapulaa e sili a’e i le fuafaatatau 

aoao (national average) i su’ega uma e 

tolu. O ni ausiga mata’ina nei.  

    E telē pea se galuega e fia fai,  

saunoa faafitifiti ni alii pule sa siligia ni   

o latou manatu e sui o tautua faasalalau.  

    Mo a’oga i tesile maulalo (1-4), o le 

tulai mai o ni ausiga lelei faapea o se 

pine lea o le mea ua taunuu i ai ma le  

taula’iga i le isi laa aga’i i luma.  

     E leai foi se mana’oga e faatusatusa 

ma a’oga i tesile maualuluga (8-10)  

ma a latou ausiga,  

auā ua iloa lava  

le le tutusa e mafua 

i le eseesega  

i alaga’oa ma tupe  

o loo faaaluina.  

    Ae i lenei tala  

leo malie o ausiga,  

o se molimau lelei  

lenei i le galuega fita a faia’oga, le fanau 

a’oga, atoa le fuafua mamao a pulega 

a’oga i mea e faaleleia ai le auiluma o  

taumafaiga, i se tulaga faaauau.   

    Peitai o le mataupu o loo laualuga nei i 

le faasoa a kolisi o le suiga lea ua siitia ai 

le pasi mo le ulufale atu o fanau i le  

iunivesite. I le taimi nei e manaomia le 60 

togi (credits) i le Fola lona 3, mai le 42 sa 

iai. E tatau foi ona maua togi e 14 mai ni 

mataupu se tolu nai lo le lua sa iai.   

    E manatu nisi o se faiga e le talafeagai 

mo a’oga i tesile maulalo. O se pa pupuni 

lea mo fanau a Samoa ma le Pasefika  

i avanoa o su’esu’ega i iunivesite ma 

matata eseese.  

    Ua tuua’iina le pa’ū o le numera o 

tama ma teine a’oga ua mafai ona ulufale 

i iunivesite i lenei suiga fou.   

    Tusa ma se 960 tamaiti faaopoopo sa 

tatau ona ulufale a ua le mafai.      

   
Fesoasoani mai ripoti a Teuila Fuatai, Kirsty    

Johnson, NZ Herald, ma isi.    

KOLISI MAGELE:  

Pule  

John Heyes,  

Su’a William Sio, 

faipule Magele,  

Lemauga  Lydia 

Sosene, ma nisi 

o le fanau ao’ga  

i le tauaaoina o 

se meaalofa tupe 

e lagolago ai 

lana kemupeni 

It’s Not OK, tetee 

i sauaga i aiga. 

Ata: facebook  

JAMES COOK: O lana 

falefaitautusi. Se tasi 

a’oga toatele i Aukilani  

i Saute: 40% Maori; 

20% Pasefika; 40% isi  



    “mafaufauga o le vaiaso”   

    O le a le faailoga o se a’oa’oga lelei? 

E faapefea ona fua le atamai? Pe iloa  

i le tele o tusipasi e faapipii i le puipui  

o se ofisa pe iloa i se tulaga maua-

luga, fua o galuega poo se tautua foi?  

    Ua mafua le fesili ona o se fetufa’iga 

o taofi i le va o ni pulea’oga e faatatau  

i le talafeagai pe leai foi o le taula’i pea 

o tausinioga a le fanau i le UE.  

    E pei ona silafia o le UE (University 

Entrance) o se su’ega sa su’e ai le 

toatele i na aso e iloa ai pe tatau ona  

faaauau le a’oga i le iunivesite. Ua le 

toe su’eina nei a ua filifili le ulufale        

i pasi e maua i le NCEA Fola 3, o le 

su’ega lea e su’e ai le Tausaga 13.  

     E iai le vaega o pulea’oga e faapea 

mai ua uma taimi o lena faamamafa.  

O mea na a ananafi sa tatou ui mai ai, 

ua pasi. Ua tatau ona suia i se isi  

alafua e fetaui ma aga a le taimi.  

     E toe faamanatu mai na aso. A le 

pasi le School C ona faapea lea le   

upu a le tina poo le tamā, alu ane loa  

e fai a tatou fe’au. Ae a pasi le School 

C e mafai ona faaauau atu i le UE.      

A misi le UE ona sauni loa lea e saili  

se galuega i Apia. Ae mo le toatele e 

lei ausia le tapulaa muamua, e alu  

sa’o loa i le kolisi a taulele’a o le nuu 

poo le aualuma a tamaitai. A le o lena 

o le saili manuia i fafo atu o Samoa.  

    A o ai e fai mai e faailoga e le le  

pasi se faaiuga manuia o se tagata?  

   E toatele na lei maua le School C     

a ua avea ma ta’ita’i faamoemoeina o  

afioaga, ekalesia, a’oga, pisinisi ma 

faalapotopotoga. 

    O lena e ta’u mai ai e le mafai e se 

fasipepa ona faailoga se tagata i sona 

mafaia. O le fasipepa ua na o se  

faailoga e molimau i le atamai taofi i le 

tagata ae e le tatau ona fuatasi uma ai 

le lalolagi o mafaia ma malosiaga.  

   I le isi itu i latou e faapea mai o loo 

lelei pea le taula’iga o loo iai. E lelei  

mo fanau le ausi i le sini e gata ai.       

E peiseai o loo faapea mai, e mafai e  

fanau uma ona ulufale i se iunivesite,  

e le na o fanau Asia ma Papalagi.   

   Muamua, e iai itu lelei o le taofi  

a le vasega muamua. E foliga ua  

pumoo naua le faauigaga o le taula’iga 

mo fanau uma. Ua avea le ulufale         

i le iunivesite ma taunuuga sili e tasi o 

OLA 

   Tatou te manatua i latou—gagana ANZAC 

Faasoa o le Vaiaso:   

faamoemoega, a ua iloa lava e le maua     

i le iunivesite le a’oga e fetaui mo nisi.  

O le mea foi lea ua tatau ai ona vaavaai i 

se isi faauigaga fou, faataoto nisi taulaga 

fou o vaaiga mo le fanau i lo le na o le  

iunivesite.   

    E peiseai o loo taula’i pea le vaai i le     

iunivesite o le sini o sini, a ua tatau foi  

ona vaavaai i le matata eseese o se tasi 

taulaga e tumua’i tutusa. I le matata 

eseese e a’o ai le kamuta, le enisinia,  

tomai faatekonolosi, faaofisa ma isi. O  

nisi tomai faapitoa e maua i matata 

eseese ae le maua i le iunivesite.  

     Pe le tatau foi i matata eseese ona  

tilotilo i lea tulaga, auā ua iloa lava o le 

tele o fanau Pasefika e le fiafia i ni su’ega, 

ae lelei tele o latou mafaufau i tomai  

faatino, pe a tuuavanoa pulega.  

     Ae i le taimi nei e foliga o se finauga  

i le va o Samasoni ma Filisitia. O le  

faalavelave auā e toatele Filisitia ae 

toatasi Samasoni, o latou na o loo faia 

tonu o iunivesite, le NZQA ma le malo.  

     Lona lua, o iai foi ni mea lelei i le finau  

a le vasega lonalua. E pei ona molimau 

faaiuga o su’ega a le NCEA 2014 ua  

faailoa mai. E ta’u mai, tainane le osaosa 

o atotupe a a’oga ma aiga limavaivai, a o 

loo mafai pea ona ausia tapulaa.  

     E ta’u mai le fe’au, a tuu i ai le loto  

ma le mafaufau e fiu e mafai. E faamanatu 

mai foi le fe’au, a pulupululima faatasi 

ta’ita’i o nuu, ekalesia, a’oga, aiga i le  

lagolagoina o faiva o fanau, e iloga lava  

ni faaiuga e tula’i mai. 

    E ao foi ona iloa e le fanau e leai se 

faanoi i le leai o se fasipepa. O Niu Sila  

lenei, a leai se tusipasi e faigata ona saili 

se galuega. Ae mafua ona le maua ona    

o le le finafinau—e mafua i le paie.   

                        E faapefea ona fua le atamai?  
  SOLO: I SE TAAVALE GAOIA 

Faaaliga: E mafai ona vili mai i le telefoni (09) 269-6186 
mo nisi faamatalaga e faatatau i le taavale o loo ta’ua i le 
solo; pe afai o oe le ana le taavale, pe e te silafia foi se 
tasi e ana.   

Talofa le mamalu o le aufaitau a le OLA 

O lo’u igoa o SE2629 

O a’u o se taavale ua tuulafoa’iina 

Faapei se tagata ua leai sona aiga; 

 

Ua silia nei se vaiaso o ou tutu i lenei mea 

Se vaega o Manurewa ua tia’i ai faapea 

Tamaiti gaoi na o atu ave ese a’u ma lo 

matou lumafale 

Lenei ua tu fua i fanua ese pei se vale;   

 

Na sau si tama e nofo ai i le street  

Fesili mai poo a a’u mea o loo fai i ’i 

Ona alu lea ua vili le 111, ae fai mai leoleo 

e le o su’eina a’u; 

 

Na toe vili foi si tama i le isi aso 

Ae o le tali lava lea e tasi 

‘E leai se mea e popole ai, e le o su’eina 

e lona matai’.  

 

Na oo i tuluiga le mafatia o o’u lagona  

Ta te ofo i lo’u matai i lenei faalealofa 

Ai ana o lona toalua ua leva ona fesaea’i 

solo e su’e 

So’u fai ia John Key e fufuti ane lou ulu;  

 

Ai ua galo le tautua matavela 

Amata mai lava i na aso o felesi o’u foliga 

Fai o le mamafa o lona toalua  

A o tamaiti foi ia, ua tau gau ai lo’u tua; 

 

Ana iai se koneteina e lata mai  

Ua leva ona ou maulu i ai 

Pe avatu ai ita i Fiti poo Afelika 

Maua ai se matai fou e alofa moni ia ’ita;    

 

Samoa e o la’u tala lena 

Ua ta le iloa poo ai a tali mai i lota  

puapuaga 

E mumusu foi le Council ia e fai se 

fesoasoani 

Aue ita e, a fano i le māsiasi. 
 
O a’u o SE2629 
O se taavale ua tuulafoaiina.  

Tuulafoaiina

      O ni tala a Samoa i le atua o le ‘fe’e’  

    O le Fe‘e o se atua 

lenei e faapea na   

aumai e se alii e igoa 

ia Tapu‘a‘au mai 

Fiti. Na ave i fale le 

fe‘e. Na aliali le 

naunau o le fe‘e i le 

fasi ‘iesina na oso i ai 

ma taotooto ai. Na 

avea loa le ‘iesina ma 

mausa o lea atua. A 

ō ia tagata e fai mo 

latou atua ia le fee i 

le taua e tofu i latou 

ma faufautu papa‘e. 

Na talitonu i latou o 

mea faapena o le a 

faamaliegofie ai ia le atua lea ma o 

le a lave mai ia i latou i le fetauiga 

ma le fili. 

    A o le‘i siia le taua e faapotopoto 

uma le ‘au i le malae ona tatalo ai 

lea o se tasi o faitaulaga: 

 

Le Fe‘e e, faafofoga mai ia,  

O a‘u o Fale le tula‘i atu nei.  

Le Fe‘e e, au mai ia ou mumu fua,  

Se‘i tau ai le taua nei.  

 

    E lologo ia tagata uma a o gagana

- ina ia le tatalo, ma matau lelei pe 

sasi ia se upu a le faitaulaga, auā o 

se faailoga leaga foi lea. 

    E fai foi ma fuaitino o le Fe‘e ia 

atigi papa‘e o le tugage po o le pipi. 

E avea ia se asoa ua faia i atigi  

figota ma mausa o le Fe‘e i le fale o 

le faitaulaga. E tautau ia mea i  

totonu o le fale ma ua taofi tagata e 

tagi le ‘ula atigi figota pe a oo i aso o 

taua. E mata‘ia foi ma le lanu o ia 

atigi. A lanu pa‘epa‘e mai ma mama 

ia atigi o se tala lelei lea, a e a uliuli 

ma faapologā e tua leaga lea. 

    Ua mataua foi ia fealua’iga a le 

fe‘e i le sami pe a oo i aso o taua. A 

iloa lata mai i uta a o sauni tau o se 

faailoga lelei lea, a e a maotai ona 

iloa lea e le tua lelei. 

    E i ai le isi alalafaga e fai le Fe‘e 

ma atua lautele ma e le faapitoa i 

taua. E pa‘ū aso e fai ai tapua‘iga ia 

te ia i le masina o Me. O aso ia e sa 

ai so o se tagata faimalaga ona ui 

atu i le alatele o le nuu; e le  

faatagaina foi se paopao e folaulau  

i gatai i le aloalo o lea nuu. E fai ia 

faiga‘ai tetele i ia aso ma e  

faagasolo ai foi taaloga eseese  

taulaau, tologa, ma fagatuaga ma 

isi lava fa’aagatama. 

    E faatu ai foi i lea vaitaimi se  

malumalu fou i mea e saofia e  

tagata uma o le nuu; e sau le tagata 

ma lana mea e ‘u‘u mai, o se fasilaau, 

po o se lafo fualau. E tuuina i nisi 

latou te faua le malumalu, a o le 

to‘atele ua amata ona fetaua‘i ina ia 

sa‘osa‘o ni feitaga‘iga. O e manu‘a silia 

e manatu latou ua faamanuiaina e le 

atua. A mae‘a le malumalu ma ua 

faalelei misa ona taape ai lea o tagata 

i o latou fale seia oo foi i le isi tausaga 

o i luma. E le fiafia ia le Fe‘e pe a 

misa i se isi lava taimi seia vagana le 

vaega o le tausaga e faia ai lona  

malumalu ma isi taaloga. 

    Sa faasaina mo le Fe‘e ni masina se 

tolu; e tapua‘ia ai o ia i na aso. O e 

maua o faimalaga i le nuu i lea vai 

tausaga, pe folaulau i gatai o le a  

sasaina, po o le fasiotia lava ona o le 

agaaga i le atua o ‘Fe‘e’. E le muina ni 

sulu po o ni lama i le masina muamua 

e fai ai tapuaiga i le Fe‘e, auā e  

faatasi ma i latou le atua, ma e le 

naunau o ia i le malamalama. Sa 

faapitoa le la’eiga o faufautu papa‘e i 

aso o taua, o le ala lea ua le  

faatagaina ai lo latou faaaogaga i aso 

o tausamiga. E le faatagaina foi ona 

amo ni avega failā solo, e pei o fafie 

auā e i‘u ina manatu le atua ua ulagia 

ia ona o se faauigalua o ave failā solo 

ma le leveleve. 

    E iai i le nuu se taulasea  ma se 

tanoa tele, e faaigoa ia Lipi po o le oti 

faafuase‘i. Ua fai lava lea ma sui o le 

Fe‘e ma e tele naunau ia mea a le aiga 

lea na maua ai. E masani ona o tagata 

na gaoia ni a latou meafale po o oloa 

ma ni ietoga po o nisi lava oloa e  

totogi ai le taulasea, ina ia fetu‘uina le 

ua lima lavea. E faasaga le taulasea 

aga‘i i le tanoa ona tatalo lea ina ia 

tauia le agasala. E matua fefefe  

tagata i nei upu fetu‘u. O se amio 

faapea ua laveia o latou loto fuatiaifo, 

ona fata atu i le taulasea ma faataatia 

i lumafale 

faatasi ma 

oloa e sui a‘i 

ia mea na ia 

gaoia. Latou 

te avatu ni 

‘ietoga ma isi 

lava oloa i le 

taulasea ina 

ia toe magalo 

ma faaui le 

sala. Ona o ia 

ala ua 

mauagofie ai oloa a le aiga o le taulasea. 

    E i ai se tala faapea o atua Fe‘e uma 

o Savaii na tulia e se tagata toa mai 

Upolu ma na ia mautama‘ia atua Fe‘e 

uma i lona upega ona ia tago ai lea ua 

tafasimate. Na liu maa fe‘e ma o lo ua 

tutu solo i le aloalo o le itu i matu o 

Upolu. Sa ui mai folauga mai Savaii ma 

faasese ese ma ia ma‘a ona o lo latou 

fefefe i o latou atua. 

    E faapea le isi fafatala o se atua Fe‘e 

Savaii na fai avā mai i le afafine o se 

alii Upolu ina ia faafaigofieina ana 

malaga i le va o Savaii ma Upolu, na ia 

foaina se ava tele i le aau ma na maua 

ai le ava ma le taulaga i Apia. Na  

tausili foi o ia i gauta lava o lea nuu ma 

na ia faia ai se fale ma‘a iina. O lo o i ai 

i aso nei toega o lea fale: o le fale o le 

fe‘e. A sauniuni tau le nuu, ona faatafea 

mai ai lea e le atua Fee se la laau e fai 

ma faailoga o le a manuia le taua. 

    A e sa avea foi le Fe‘e o le na o se 

atua nofofale i nisi nuu. A maua e se  

tupolo (se tasi e le o se tagata moni o le 

nuu) i sona faiva se fe‘e ma ua na  

faavelaina ma ‘aina, pe na iai foi  

faatasi ma se isi o le aiga e ana le atua 

(fee), i le mea na fai ai le suavai, ona 

faapotopoto ai lea o i latou ma filifili se 

toatasi e alu e taoto i le ogaumu e 

faafoliga o le a taoina o ia. E faia ia te ia 

mea uma lava e fai i le faigaumu. O lo 

latou manatu afai e faapea ona latou fai 

ona malie ai lea o le loto o le atua.  

 A o faia ia gaoioiga e pepese atu nisi o 

le aiga faapea, “Le fe‘e ulu tula e, 

faamagalo le mea ua fai, o le masei ua o 

se tupolo lava na ia fai.” A le faia ia  

faiga e tusa ma le agafaaaloalo, e  

talitonu i latou o le a sau lava le fe‘e ma 

mau i totonu o se tasi o le aiga, ma na 

faatupu ai se ma‘i i totonu o le tagata 

lea, ma oti ai. 
 
 
 
O faamau nei a le misionare o Siaosi Tana ae e iai 
foi tala e ese mai a isi misionare e faatatau lava i le 
autu e tasi.  



 

1915 Taunuu vaegaau 360 

 mai Niu Sila 

 

  01 Me 

2005 Faamamalu ulufale i 

 Amerika Samoa o 

 Samoa i se pemita 

 

2004 Manumalo Maselino 

 Masoe i le fusi WBA 

 ia Evans Ashira o Kenya 

 

1920 Avea Samoa ma      

 manitete a le Liki o  

 Malo, vaavaaia e  

 Niu Sila; pasi e Niu Sila 

 le poloaiga o le Faavae, 

 faavae se fono 

 faitulafono ma se faiga 

 malo  

 

1871 Faavae a’oga a Malisi i 

 Saleufi, 12 tamaiti 

  

Aso Fanau Ta’uta’ua:  

 2 Me 1972 

 Dwayne Johnson 

 The Rock  

 

  26 Aperila 1959 

 Papaliitele Pita Fats  

 Fatialofa  

 

  
  

     26 Ape—02 Me 

         
     26 

1996 Faiga palota a Samoa. 

 Tu malo le HRPP 

 

1907 Lotu: Faavae ofisa o le 

 toeaina  (EFKS)  

 

1893 Alaga le tupu Mataafa 

 i Malie 

 

      27 

1915 Tatala lala o le faletupe 

 BNZ i Apia 

 

      

1978 Pa’u le vaa a le SPIA i 

 luga o le mauga o Fito; 

 Maliliu uma le pasese  

 e toaiva ma le pailate 

 

     29 

1963 Maliu le alii tusitala

 tala faasolo RP Gilson i 

 Los Angeles; tusia le  

 Samoa 1830-1900 

 

1889 Saini feagaiga Perelini    

  e malo e tolu 

 

     30 

I le va o le 1973-1987 na ta’uta’ua ai le igoa o le 

SPIA i le atu Samoa o se tautua e fesoasoani    

i le Polenisia, aemaise i le va o Samoa e lua.  

Seia tupu le faalavelave i le aso 27 Aperila 

1978 lea na maliliu ai se aiga e toaiva (9), ina 

ua feto’ai lana vaalele ma le tumutumu o le 

Mauga o Fito i le motu o Upolu. Na maliu ai foi 

ma le pailate. O loo ua faamauina le mafuaaga 

o le faalavelave e faapea ua le usitaia e le 

pailate le alavaa masani, ina ua taumafai e uia 

se ala puupuu i lona taunuuga. E talitonu o le 

auaoa o le tau ma le le lava o le potomasani na 

mafua ai le malaia. E lua vaa helikopa a Niu 

Sila na sailia le nofoaga o le faalavelave, ina ua 

lipotia e se isi vaa a le SPIA na pasi lata ane i 

ai i le tulaga tonu. E lei faigofie ona faataunuu 

le galuega lavea’i talu ai le faaletonu o le tau, 

faatasi ma le vao filifili na pa’ū tonu i ai le vaa. 

O se itula o le Aso Tofi na tuua ai Tafuna e le 

faiga malaga, ae motusia le sootaga i le leitio 

poo le ’afa o le malaga. O lona uiga o se itula o 

le afiafi lava lea na tupu ai. Na maua i ripoti o 

le faalavelave i lea taimi e faapea, o le malaga  

a se fanau na tilitili atu e fia asi lo latou tuaa 

(tamā) o loo ua ta’u atu sona gasegase, i le  

afioaga o Maninoa, Siumu. Peitai ane ua le tau 

lau o le faamoemoe na mafua ai le malaga.  

E iai isi faalavelave 

taufemalagaiga i 

vaalele na aafia ai le 

soifua, ae iloga le  

faalavelave lenei ona o 

le aafia ai o sui o se  

aiga se tasi. Ua 37 nei 

tausaga talu ona tupu.  

TALI PASO #10 

4.       Tusi uma upu/    

 fuiupu e ta’i 4-8 

 mata’itusi, ma o 

 latou soa i le Igilisi 

 (English). (E faitau 

 ai ma upu ua ta’ua 

 i le 1, 2 & 3)  

         Lelei atoa = 12 upu 

 Lelei tele    =  8 upu  

         Lelei          =   6 upu 

___________________________ 

___________________________ 

___________________________ 

UILI FAU UPU  

Saili tali o fesili o lo’o i lalo. 

Pule oe pe sipela i luma 

(clockwise) po’o tua 

(anticlockwise).                                    

E sa le feosoosofa’i.  

1.  Ta’u mai ni soa se tolu    

 o le moa i le Igilisi:    

 ________________________

 ________________________

 ________________________ 

2.   Saili ni fausaga o le 

 upu asa

 ________________________ 

 ________________________ 

 ________________________ 

3.  Su’e le upu asamo ma 

tusi se faamatalaga:   

 ________________________

 ________________________

 ________________________

Fa’atumu  

pusa numera 

(tama’i  

sikuea) i  

fuainumera  

1 i le 9.   

Ia uma ane le 

galuega ua  

maua atulaina  

ta’itasi  

(tu, fa’alava)           

o iai le 1 i le 9.  

E tofu le  

atulaina ma  

lona  

fa’atulagaga  

e ese mai le isi.   

 SUDOKU #11 (TAALOGA I NUMERA)   

4. tama-father; mata-eye, 
mata-raw, mata–uncooked, 
faamata-likely, faamata–to 
sharpen,  faama-to shame; 
faamatai-matai system; 
aafia-be affected;  iata-yard 

TALI SUDOKU #10 

s   o 

f a 

m a 

 POLE MA PAPA 

FAIGOFIE / FEOLOOLO / FAIGATA                             ©sudokuessentials 

TALI GALUEGA OLA 10 

  My pony  
lies over the 
ocean, my  
pony is not for 
the pull  

So bring back 
my pony to  
me—to me 
 
 
 

Faalava~Across  

1 dolphin (5) 

5 stingray (3)  

7 pine (tree) (5)  

8 a banana species 

with a small bunch (5)  

9  leaves (3)  

10 canine (5)  

11 mountain (5)  

12 NZ bird extinct (3)  

13 changes (3)  

14 carry sth. on hip (5)  

17  to bow (3) 

19 Samoan Language: 

a modal verb (3)  

21 the giant clam (6)   

22 rotten (4) 

23 voice (3) 

24 cockles (6) 

25 mullet (fish) (4)  

Lalo~Down 

1 Name of a common 

crab (7) 

2 trevally (fish) (7)  

3 tin of biscuits (3,4) 

4 name fish – pic 1 (8)  

a 

Papa, o le a 
foi lau pese 
foi lele? 

  PASO I GAGANA E LUA 

UILI FAU’UPU 10                                   
1.  tama—boy; tama—
child; tama—offspring  
or offshoot 
2. mata & ona fausaga: 
mata, matamata, māta-
mata, matamataga,      
faamata, mata’aga  
3. faamatai (nauna). taofi 
ma faiga e faasino i matai, 
o tu ma aga e iloa ai matai 
Samoa ft. pulega.               
E tu ese le faamatai a     
Samoa. Samoa’s matai 
system is unique.   

Faatumu le paso i upu/igoa Samoa. Fill the 

crossword box with Samoan words / names 

—unless stated otherwise.  

5 hospital (7)  

6 district (7) 

15 establish (5)  

16 water sources filled 

up again (5) 

18 name of fish—pic 2 (5)   

19 house (4)  

20 catfish—pic 3 (4) 

 

 

1 2 3 4 5 6

7

8 9

10

11 12

13

14 15 16 17 18

19 20

21 22

23

24 25

Pic 1 

Pic 2 

Pic 3 

Che Fu 

Faimusika  

Pasefika; 

Ituaiga 

musika—hip hop & 

reggae; MNZM, mnf  

S A K I M A L I E

O L A T A F S

P F O U M A F I A

O T I L E A A T

A A M A N O F O I

G E A F U A G

A T I N O P U L U

A N N U U E

F I L I P O A M O A

U A O F A L

A O T O F A E O N O

O se fatuupu  

ta’uta’ua na  

papatiso i le  

aso 26 o 

Aperila.  

Ta’u mai  

lona igoa  

ma le tausaga  

na maliu ai.  


